
刺灸心法要訣 

九鍼式圖並主治法歌-長鍼 

原文 

八曰長鍼式圖。【長鍼主治法歌】：長鍼主治虛邪傷。內

舍骨解節腠殃。欲取深邪除遠痺。刺法得宜始可康。 

 

註釋 

經之八曰長鍼者，取法於綦鍼，鍼長七寸。為其可以取深邪遠痺也。長鍼即

今環跳鍼也，主虛邪深入，內舍於骨解、腰脊節腠之間。凡欲取深遠疼痛之邪，

必得身長、末鋒之鍼，如法以刺之，方能使深邪出、遠痺解而得安康也。 

 

 

 

 


